
        
            
                
            
        

    
	ДУНГАРЫН ЧИМЭД

	 

	УРАН ҮГС

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨДРИЙН ТЭМДЭГЛЭЛ

	Нэг өдөр миний бие уран зохиолчийн улаан авдраас санамсаргүйн дотор өдрийн тэмдэглэлт нэг дэвтэр олов. Энэхүү дэвтрийн дотор үг нь цөөн бөгөөд уран,  утга нь гүн бөгөөд өргөн,  уншихад инээдэмтэй бөгөөд хөгжилтэй,  уран зохиолууд нэлээд байсныг их л сонирхон уншиж улам унших бүр улам сонирхолтой болоод,  чухам энэ нөхөр хэн гэж түүний нэрийг мэдэж танилцсугай хэмээн санахаас яараад,  яарав,  яарав. Нэрийг нь олохгүй ядаж байтал гэнэт бас санамсаргүй мөнхүү дэвтрийн бүр сүүлийн нэг хуудасны өнцгөөс сая тэр нөхрийн нэрийг олж,  сэтгэл уужирсан болой. Тэр нь хэн бэ гэвэл бидний хуучин танил нөхөр бөгөөд тус бүлгэмийг анх санаачлан байгуулсан уран зохиолч нөхөр аж. Нэр нь хэн бэ? За за байз байз. Та хэрэв түүний нэрийг мэдсүгэй гэвэл түүний нэр нь маш чухаг үнэтэй болой. Би ч тэрхүү уран зохиолч хүндэт нөхрийн нэрийг мэдэж танилцсугай хэмээн нэлээд ядаж байж сая олж мэдсэн тул яахин тийм хялбараар уламжилж болох аж. Тэр нь бидний шинэ уран зохиолч болсугай гэгчдийн туйлын сайн нөхөр мөн бөгөөд хэрэв та үнэхээр бидний зохиолчдын хүрээлэнд түүн лүгээ танилцахыг чин үнэнээс хүсэх аваас юуны өмнө түүний бичсэн цөөн үгт уран зохиолуудыг уншиж,  утга чанар лугаа сайтар танилцагтун! Тийнхүү танилцсаны эцэст түүний нэрийг сая танд удирдан танилцуулсугай. Танд бас захих нэг зүйл бий. Юун гэвэл та түүний зохиол ба нэр лүгээ танилцсаны хойно хэрэв нөхөрлөн явахыг хүсвэл даруй тэр мэт уран зохиолуудыг өргөн олноор бичиж,  тус бүлгэмд ирүүлбэл сая танилцсаны чанар илрэх бөгөөд тийнхүү өгүүлсний эцэст таны нэрийг ч өөр нөхөд лүгээ танилцуулсугай.

	Түүний өдрийн тэмдэглэлд энгийн бичиж байсан уран зохиолуудыг үүнээс хойш жагсаав.


СУРГУУЛЬД БАЙХДАА

	Чанга нойрны дунд чин чин

	Өглөөний хонх дэлдээд

	Халуун нойрыг хайргүй сэрээж 

	Өглөөний хичээл эхлэхэд

	Өөрийн эрхгүй юм бодогдуулна. 

	Нойрмог нүдийг хальт мөлт угааж

	Номын савыг бэлэн зэлэн авч 

	Эгчийн зөвшөөрлийг яаран эгээрч 

	Идэх юм,  уух цайгаа шүүрэн одно 

	Гадаа хүйтэн гээд гарахыг дулаалав.


ХУВРАГИЙН ДУУЛЬ

	Алтан дээвэрт дуганд орвол!

	Агссан хуврагууд яралзаад

	Адгийн мөрөнд жижиг хүүхдүүд үймнэ

	Гэтэл гэвгүй лам гэдийн сууж, 

	Гэмгүй олон гэцлүүдийг сөгтгөөд

	Барим хэртэй бэрээгээр балбаж гарав

	Бяцхан банди нь чарлаж охилбол 

	Баахан том нь бардаж шүд зууна

	Бас ч уур хилэнг нэмэгдүүлж байна 

	Хуврагийн хууль хурал дэглэмийн хажуугаар 

	Хуучин хөгшид,  өвдөг тулсан эмгэд өвгөд

	Мөр тойрч мөргөлийн замаар залбиран гэлдэрнэ 

	Дулам эмгэн дуганы үүдэнд ирвэл

	Дуганч банди гэвгүйн тушаалаар

	Гэцлийг хөтлөн айсуй.

	Эмгэн эх харсаар, хөөрхий зайлуул

	Элэг эмтэрч эрихээ барьсаар

	Эргэж сахиусанд залбирна.


ГАНГАН ХҮҮХЭН

	Хуа торгон дээлийг 

	Хоргой юугаар мөшгөсөн 

	Хундан цагаан царайг 

	Оо юугаар өнгөлсөн 

	Ойлын хээ шиг хөлдөө 

	Орос эсгий гутал жийсэн 

	Орхиул хоёр чихэндээ 

	Бэриланд ээмэг зүүсэн 

	Шинэ цагаан малгайгаа 

	Шилүүсний үсээр чимэглэсэн 

	Шинэхэн дурдан бүсээр 

	Өргөн ГОЛ шиг ороосон 

	Хүрэн эрээн ороолтоор 

	Хүзүү захаа уясан 

	Хүрээний олон дундаас 

	Дэгжин гэж алдаршсан 

	Өмнүүр хойгуур өнгөрөхөд 

	Үнэртэй ус анхилуулсан

	Үеийн залуу багачуудыг 

	Хойно урдаасаа дагуулсан 

	Ший жүжгээр сэлгүүцэж 

	Шилтэй юм уусан 

	Шивэр авир ярилцаж,  

	Шөнийн цэнгэл үйлдсэн

	Өнгө мөнгийг хослуулан 

	Өвөр түрий нэгжсэн 

	Үнэн нөхрөө олохгүй

	Үйлийн нөхөр хэрэглэсэн 

	Сайн нөхрийг олохгүй 

	Самуун нөхөртэй ханилсан 

	Сайн муу хэмээн 

	Илүү дутуу ярьсан 

	Энэ нөхөр хэн бэ?


ЯНАГИЙН ҮНСЭЛТ

	— Ай хө миний хүү

	— За за юу гэв

	— Эргэж хараад ирэв

	— Чи над дуртай юу?

	— Дуртай

	— Над хайртай юу?

	— Хайртай

	— Нээрээ юү?

	— Нээрээ

	— За тэгвэл намайг гурав дахин үнс! хэмээн хүзүүгээр нь чанга тэвэрч инээмсэглэн мишилзэж бүхий царай юугаа алгуурхнаар ойртуулан ахуйд хоёр биеийн цог мэдрэл хямралдаж,  шүд ам нь давжганатал чичрэн,  хоёр бие лүгээ бүх чадлаар чанга тэвэрч,  нэгэнт цэнгэлийн үнсэлтийг авалцаж,  хоёр хошуугаа нийлүүлэн,  шимэлцэхийн үед нэгмөсөн амрагийн зүрхэн уяраад,  янагийн гал шатаж,  оюун ухаан сэлтээр энэхэн зуур буданд төөрөлдөж,  гаднын айлын хүн орж гарахыг ч мэдсэнгүй,  наалдсаар нэгэн цагийн төдий болж сая арайхан салалцахад дэргэд нь эцэг эх,  ах дүү нь гайхан зогсжээ. Хоёр залуу ичингүйрэн сочиж даруй гадагш зугтан оджээ.

	 


УРАН ҮГС

	Эдгээрүүд бол цөм нарийн сайн зохиолын чанартай бөгөөд хэдийгээр зарим энгийн зүйл гэвч тэрхүү байдлын үнэн чанарыг илэрхийлэн,  хүний зүрхийг хөдөлтөл бичих нь энгийн бус бөгөөд жинхэнэ уран ухааны зохиол мөн болой.

	Энэхүү өдрийн тэмдэглэлт дэвтрийн эзэн нь өөр хүн бус,  нөхөд Чимэд Дугарун болой.

ДУНГАРЫН ЧИМЭД (1904—1932) 

	Д. ЧИМЭД 17 настайдаа ардын хувьсгалтай золгож эх орноо харийн дайснаас чөлөөлөх үйлсэд хүчин зүтгэж яваад,  Алтанбулаг дахь анхны тэнхимийн захирал багш болж улмаар Москвад дорно дахины хөдөлмөрчдийн эв хамтын их сургуульд суралцаж байлаа. Түүнээс хойш нам,  төрийн ажил хийж явав. Дунгарын Чимэд бол 1929 онд монголын хувьсгалч зохиолч нарын бүлгэмийг үүсгэн байгуулагчийн нэг юм. Тэр нь шүлэг,  үргэлжилсэн үгийн зохиолоор авьяас билгээ сорьж явлаа. Түүний бүтээлүүд нь товчхон бөгөөд үг хэллэгээр хурц,  уран хошин аястай билээ. Тэр нь шүлэг зохиолоо “Дэмчи”,  “Хөдөөгийн хөдсөн дээлт” хэмээх нэрийн дор нийтлүүлж байв.

